REZIME RADA

Magistarski rad pod naslovom „Regionalna ekonomska saradnja zemalja Jugoistočne Evrope, u funkciji njihovog bržeg priključenja Evropskoj uniji sa posebnim osvrtom na Bosnu i Hercegovinu“ urađen je na na 148 stranica teksta A-4 formata, ne računajući uvodni dio. Ukupan broj korištenih izvora je 186 ne ubrajajući web stranice sa interneta. Posebnu grupu korištenih izvora čine web stranice sa interneta, razne vrste izvještaja i statistika, studije, regulativa Evropske unije itd. Navedena literatura pokazuje aktuelnost teme o kojoj se raspravlja putem naučnih radova, izvještaja, saopćenja, studija kao i na činjenicu da na našim prostorima postoji vrlo malo radova objavljenih na ovu temu. Sastavni dio rada čine 102 tabele, 4 slike i 18 grafikona. Rad, pored uvoda napisanog na 3 stranice, čini šest poglavlja i zaključna razmatranja, napisanih na 7 stranica. Osnovni tekst čini uvod, zatim šest poglavlja, te zaključna razmatranja. 

Osnovni cilj istraživanja u radu je ukazati na mogućnost da Bosna i Hercegovina kao i ostale „zemlje u čekaonici“ kroz regionalnu ekonomsku saradnju mogu postići brže i efektnije članstvo u Evropskoj uniji nego kada bi se individualno pripremale. Istraživanja u okviru ovog rada mogla bi poslužiti pri definisanju pravaca i mjera strateškog ekonomskog razvoja Bosne i Hercegovine i njenih regija, jer na diskretan način upućuju na poželjne pravce u privrednoj strukturi u budućem razvoju, te nedvosmisleno pokazuju koji su to potencijalni akteri, koji bi nužno bili uključeni u programiranje razvoja. 

Rezultati istraživanja pokazuju, između ostalog, da su zemlje Centralne i Istočne Evrope zaključivanjem sporazuma CEFTA efektuirale višestruko: a) ostvarile izuzetan priliv stranih direktnih investicija (oko 180 mlrd $, što je dvostruko više nego u periodu prije CEFTA-e) i što je veoma pospješilo ukupan razvoj zemalja članica, b) intenziviranjem ukupne trgovinske saradnje (stepen otvorenosti privrede dosegao nivo od 95 %, izvoz povećan 2,4 puta, uvoz 2,3 puta), c) uvećan bruto domaći proizvod (2,2 puta) a GDP per capita 2,5 puta, d) gotovo udvostručeno učešće grupacije stara CEFTA u spoljnotrgovinskom prometu EU-27 (porast od 4,1 % na 7,5 % pred ulazak u EU), e) ostvarena izuzetno visoka pokrivenost uvoza izvozom (91,5 %), f) stopa inflacije svedena sa 39,6 % (u 1994.g.) na 5,7 % (2004.g), g) stopa nezaposlenosti smanjena sa 12 % na 9 %. Sva navedena postignuća u konačnom efektuirala su članstvom grupacije stara CEFTA u EU. 

Iz analize spoljnotrgovinskog robnog prometa u zemljama stare CEFTA-e vrlo je prepoznatljiva njihova makroekonomska stabilizacija (kao preduvjet za članstvo u Evropskoj uniji), u ovom slučaju, posebno njihova težnja za konsolidovanjem tj. uravnoteženjem trgovinskog, samim tim i platnog, bilansa. Makroekonomska stabilizacija u robnoj razmjeni sa inostranstvom pozicionira se kao preduvjet za ostale reforme (interna stabilizacija) pri čemu je naročito važno suzbijanje inflacije. Podaci pokazuju da je stara CEFTA po per capita pokazatelju izvozno znatno efikasnija od nove CEFTA-e, te da se širi jaz između dvije grupacije zemalja.
Također, istraživanje potvrđuje da su i zemlje Zapadnog Balkana zaključivanjem sporazuma nova CEFTA (2006) postigle zapažene rezultate: a) ostvarenjem priliva SDI (73 mlrd $), b) povećanjem spoljnotrgovinskog robnog prometa (2,4 puta), c) povećanjem izvoza 2,5 puta i uvoza 2,4 puta, d) povećanjem robnog prometa per capita 3,9 puta, e) povećanjem učešća grupacije nova CEFTA u izvozu u EU-27 (od 0,44 % 1998. na 0,61 % u 2007.g.), odnosno u uvozu (od 0,85 % na 1,26 %).  

Kada je riječ  o efektima regionalne saradnje u CEFTA-i po BiH oni su, također, vidljivi u više aspekata: 1) evidentan priliv direktnih stranih investicija, 2) porast bruto proizvoda, 3) rastući GDP per capita, 4) visoka stopa rasta robnog prometa (18,9 %), također visoke stope rasta izvoza (25 %) i uvoza (16,7 %). 

Poseban značaj rada ogleda se u pristupu problematici razvoja izuzetne aktuelnosti, a provedeno istraživanje je važna osnova na ostvarenju pristupa evropskim integracijama, čime se potvrđuje i postavljena hipoteza, te opšti cilj, te posebni istraživački ciljevi postavljeni u ovom radu. 

